
KUMITAT PERMANENTI DWAR IL-KONTIJIET PUBBLIĊI

Laqgħa Nru. 34

L-Erbgħa, 6 ta’ April, 2011

Il-Kumitat iltaqa' fil-Palazz, il-Belt Valletta, fis-7:04 p.m.

MINUTI

Il-Minuti ta’ Laqgħa Nru. 32 li saret fil-21 ta’ Frar, 2011, flimkien mat-traskrizzjoni tal-laqgħa, ġew approvati.
Il-Minuti ta’ Laqgħa Nru. 33 li saret fit-28 ta’ Marzu, 2011 ġew konfermati.

THE CHAIRMAN (Onor. Charles Mangion):  Korrispondenza ma jidhirx li hawn u għalhekk nistgħu ngħaddu mal-ewwel għall-items li għandna fuq l-aġenda llum. 

RAPPORT ANNWALI TAL-AWDITUR ĠENERALI GĦAS-SENA 2008:

MINISTERU TAL-ĠUSTIZZJA U L-INTERN – KUNSILLI LOKALI

RAPPORT ANNWALI TAL-AWDITUR ĠENERALI GĦAS-SENA 2009:

UFFIĊĊJU TAL-PRIM MINISTRU – KUNSILLI LOKALI

THE CHAIRMAN:  Nibda billi nitlob lill-Awditur Ġenerali u lill-uffiċjali tiegħu sabiex jersqu fuq il-mejda magħna.

Is-Sur Anthony C. Mifsud, Awditur Ġenerali, is-Sur Charles Deguara, Deputat Awditur Ġenerali u Ms. Tanya Mercieca, Audit Manager, ħadu posthom madwar il-mejda.  

THE CHAIRMAN:  Nistieden ukoll sabiex jingħaqdu magħna fuq il-mejda lill-uffiċjali tad-Dipartiment tal-Gvern Lokali.

Is-Sur Martin Bugelli, Direttur Ġenerali, Informazzjoni, Gvern Lokali u Konsultazzjoni Pubblika, u s-Sur Silvio Frendo, Assistent Direttur fid-Dipartiment tal-Gvern Lokali  ħadu posthom madwar il-mejda.

THE CHAIRMAN:  L-iskop prinċipali ta’ din il-laqgħa, apparti ż-żewġ rapporti annwali  tal-Awditur Ġenerali għas-snin 2008 u 2009, huwa sabiex nanalizzaw fejn jeżistu l-weaknesses fil-ġestjoni finanzjarja tal-kunsilli lokali u naraw għalfejn ċerti miżuri ma tteħdux jew humiex qegħdin jittieħdu.  Fil-fatt kemm fir-rapport għas-sena 2008 kif ukoll f’dak għas-sena 2009 wieħed jinnota lista ta’ weaknesses, imbagħad hemm il-lista tal-kunsilli lokali li tindika fejn naqsu u ma naqsux u wieħed jara li bejn wieħed u ieħor dawn in-nuqqasijiet huma ripetuti minn sena għal sena.  

Nistieden għalhekk lill-Awditur Ġenerali sabiex jispjegalna n-nuqqasijiet prinċipali bħal dawk li huma nuqqas ta’ tħaddim ta’ flus b’mod proprju, jiġifieri n-nuqqas ta’ value for money.

IS-SUR ANTHONY C. MIFSUD (Awditur Ġenerali):  Mir-rapporti tal-verifika tal-kunsilli lokali kollha u mill-ittri bil-kummenti tal-awdituri privati, l-osservazzjonijiet prinċipali kienu dawn:

· Għar-rigward tal-2008 rapporti finanzjarji kkwalifikati kien hemm ta’ 52 kunsill minn total ta’ 67.

· 12-il kunsill lokali rrapporta working capital negattiv fir-rendikont tal-istat tal-affarijiet filwaqt li 24 irreġistraw żbilanċ fil-kont tad-dħul u infiq tagħhom.  L-indikatur tas-sitwazzjoni finanzjarja rreġistrat minn 20 kunsill kien taħt il-livell ta’ 10% stabbilit mid-Dipartiment tal-Gvern Lokali.  

· Kien hemm ukoll audited financial statements ta’ kunsill lokali partikolari li ma ġewx sottomessi sat-13 ta’ Novembru, 2009 meta ġie ppubblikat ir-Rapport tal-Awditur Ġenerali.  

· Għar-rigward tal-2009, rapporti finanzjarji kwalifikati kien hemm ta’ 43 kunsill minn total ta’ 64.  

· Fil-każ tal-Kunsill Lokali ta’ San Ġiljan, l-Awditur ma setax jifforma opinjoni fuq ir-rapport finanzjarju kif ippreżentat.  

· 11-kunsill lokali rrappurtaw working capital negattiv fir-rendikont tal-istat tal-affarijiet filwaqt li 21 irreġistraw żbilanċ fil-kont tad-dħul u infiq tagħhom.  L-indikatur tas-sitwazzjoni finanzjarja rreġistrat minn 20 kunsill kien taħt il-livell ta’ 10%.  

· Kien hemm erba’ kunsilli lokali partikolari li ma ssottomettewx ir-rapport ta’ verifika tagħhom sal-aħħar ta’ Settembru, 2010 meta r-rapport tal-awditur kien qed jiġi ffinalizzat.  

Rigward in-nuqqasijiet ġenerali rrid ngħid li f’numru ta’ laqgħat li l-Uffiċċju tiegħi kellu mad-Dipartiment tal-Gvern Lokali fil-preżenza tal-awdituri tal-gvern lokali li huma privati, ħareġ ċar li l-kunsilli lokali mhumiex jindirizzaw in-nuqqasijiet elenkati fil-management letter bil-konsegwenza li dawn in-nuqqasijiet qed jiġu ripetuti minn sena għal oħra.  

Fost dawn il-problemi, f’diversi kunsilli nsibu li l-proċeduri stipulati għax-xiri ma jiġux osservati, ir-reġistru tal-assi mhux miżmum kif suppost, djun mhux rekordjati u l-fatt li mhux jingħata kont kif suppost għall-grants.   

Fid-dawl ta’ dan kollu, id-dipartiment kien ħareġ memo (106/2010) intitolat “Nuqqasijiet mill-Kunsilli Lokali” fejn għamel riferenza għal numru ta’ nuqqasijiet komuni u kif dawn għandhom jiġu indirizzati.  

In-nuqqasijiet l-iżjed komuni li kellhom jiġu indirizzati jinqasmu f’dawn il-kategoriji:

1. Kontabilità.  Spejjeż ta’ natura kapitali rrekordjati bħala spejjeż ta’ natura rikorrenti u viċi versa.

L-ebda aġġustament għall-arretrati u spejjeż imħallsa bil-quddiem.  

2. Assi.  Diskrepanzi bejn in-nominal ledger  u r-reġistru tal-assi.  Dawn id-diskrepanzi f’ċerti każi kienu materjali u jammontaw għal mijiet ta’ eluf.  

Il-polza ta’ assigurazzjoni ma tkoprix il-valuri tal-assi.

3. Debituri.  Proviżjoni adegwata mhijiex qed tittieħed dwar id-debituri bl-ammonti li jmorru lura żmien.  

L-ebda proċeduri ma setgħu jiġu applikati biex wieħed jikkonferma li l-ammonti dovuti mingħand id-debituri antiki setgħu jinġabru.  

4. Kredituri.  Diskrepanzi bejn l-account personali ta’ kredituri hekk kif irrekordjati fil-kotba tal-kunsill u l-istatements li jintbagħtu mill-istess kredituri.  

L-istatements tal-kredituri jew ma  ġewx provduti mingħand is-suppliers jew lanqas biss ġew mitluba mill-kunsill.  

5. Kontijiet bankarji.  Il-bilanċ ta’ petty cash li jinżamm fil-proprjetà tal-kunsill jeċċedi dak li huwa stabbilit.

Nuqqas ta’ rikonċiljazzjoni bejn il-kotba tal-kunsill u l-istatements tal-bank.  

6. Sistema ta’ infurzar lokali (LES).  Il-financial statements tal-kumitati konġunti ma kenux awditjati sad-data meta l-awdituri tal-gvern lokali għamlu l-verifika fil-kunsilli.  Għalhekk, għal sena wara l-oħra ma setax ikun hemm qbil bejn il-figuri hekk kif imniżżla fil-kotba tal-kunsill u l-figuri li hemm fil-kotba tal-kumitati konġunti. 

Il-Kumitati Konġunti tal-Fgura u ż-Żurrieq baqgħu ma ppreżentawx il-financial statements, filwaqt li l-Kumitat Konġunt tal-Belt Valletta ddikjara li l-financial statements ma ġewx ippreparati.  

Kontra kull prinċipju ta’ etika, il-financial statements tal-Kumitati Konġunti taż-Żejtun, ta’ Tas-Sliema u ta’ dak Ċentrali kienu qegħdin jiġu ppreparati u vverifikati mill-istess persuna.  

7. Xiri.  Kuntratti ma ġewx imġedda wara li dawn skadew filwaqt li s-servizz baqa’ jingħata.  

Il-kunsilli ma ħarġux tenders għal xiri ta’ affarijiet li l-ammont tagħhom kien iżjed mill-ammont ta’ €4,660 stipulat skont ir-regolamenti.  

8. Irċevuti.  Nuqqas ta’ irċevuti fiskali li jkopru l-oġġett jew servizz mixtri.  

Irċevuti li kienu maħruġa mill-word processor minflok mill-Programm tas-Sage li huwa aċċessibbli għall-kunsilli kollha bil-konsegwenza li jista’ jintilef il-kontroll.

9. Salarji.  Il-performance bonus  jew ikkalkolat ħażin jew mhux inkluż f’dokumenti li jintbagħtu lid-Dipartiment tat-Taxxi Interni.  

Diskrepanzi bejn l-ammont dikjarat fl-FS5 lid-Dipartiment tat-Taxxi Interni u l-ammont imħallas lill-ħaddiema.

10.  Nuqqas ta’ ħarsien tar-regolamenti.  Il-financial statements ma kenux konformi mal-International Financial Reporting Standards (IFRS).

L-indikatur tas-sitwazzjoni finanzjarja taħt il-livell ta’ 10%.  

Jekk imbagħad niġu fuq xi kunsilli partikolari naraw li l-awditur tal-gvern lokali fir-rigward ta’ San Ġiljan ma setax joħroġ b’opinjoni minħabba nuqqasijiet serji li sab fosthom:

· Id-differenza tal-valur tal-assi fl-aħħar tas-sena bejn ir-reġistru tal-assi u l-financial statements ammonta għal €552,000.  

· Il-kunsill inkluda ammont ta’ €82,000 fil-financial statements bħala diprezzament għall-assi matul is-sena, filwaqt li skont l-awditur tal-gvern lokali dan kellu jammonta għal €14,000.  

· Il-kunsill irċieva grant mill-MEPA li tammonta għal €331,000.  Madanakollu l-kunsill daħħal fil-kotba tiegħu l-ammont ta’ €275,035.  Apparti minn dan, ma kienx qed jingħata kont tal-grants skont l-IFRSs.  Fit-tliet każi msemmija hawn fuq, il-kunsill ma pprovdiex spjegazzjoni lill-awdituri tal-gvern lokali għal dawn id-differenzi.  

· Minħabba li l-financial statements tal-Kumitat Konġunt ta’ Tas-Sliema li taħtu jaqa’ dan il-kunsill kienu għadhom mhux lesti, l-ammonti dovuti lill-kunsill ma setgħux ikunu konfermati.  

Għar-rigward tal-Kunsill Lokali ta’ Wied il-Għajn dawn huma l-iktar nuqqasijiet serji fost dawk elenkati fil-management letter:

· Il-kunsill ma kellux kontroll fuq flus miġbura waqt attività soċjali peress li dawn kienu qed jiġu mgħoddija direttament lill-helpers.  Fil-fatt ammont mill-flus miġbura ma kenux ippreżentati lill-kunsill.  

· Il-kunsill daħal fi ftehim ta’ ġemellaġġ mal-Kunsill tal-Qala fejn intnefqu aktar minn €5,000 meta l-massimu stipulat huwa ta’ €3,500.  

Dan kien by way of background.  Irrid ngħid ukoll, kif diġà għamilna riferenza, li aħna kellna laqgħat mad-dipartiment u d-dipartiment ħareġ diversi struzzjonijiet u anke ċirkolarijiet lill-kunsilli lokali biex dawn l-affarijiet jiġu rranġati.

THE CHAIRMAN:  Meta qed tirriferi għall-iżbilanċ fid-dħul u l-ħruġ jiġifieri kien hemm 24 kunsill li ħadmu b’deficit?  Komplessivament kemm kien jammonta dan id-deficit?

ONOR. EVARIST BARTOLO:  Mr Chairman, xtaqt niġbed l-attenzjoni għall-fatt li hija ħasra li qed niddiskutu vot importanti bħal dan u m’hawn ħadd minn tal-media biex jirrapporta.  Forsi għax m’hawnx it-teatrin tal-BWSC! (Interruzzjonijiet)  Fil-fatt qed jgħiduli li hawn ġurnalista waħda. Prosit.

MS. TANYA MERCIECA (Audit Manager):  Nistgħu nagħmlu riferenza għal-lista li hemm f’paġna 84 tar-rapport annwali għall-2009 fejn hemm il-figuri by locality ta’ tliet snin wara xulxin.

THE CHAIRMAN:  Meta tħares lejn din il-lista ssib li l-ammonti huma sostanzjali u jinkorru mill-2007 sal-2009, anzi kważi s-sitwazzjoni qisha taggrava minn sena għal oħra, għalkemm kien hemm xi wħud fejn fihom sar ċertu titjib.  Ikun tajjeb li ‘l quddiem id-dipartiment jgħidilna x’qed jagħmel, imma sadanittant xtaqt nagħmel mistoqsijiet oħrajn.

Il-kunsilli lokali  joperaw l-accrual accounting jew il-cash?  Jidhirli li skont il-liġi suppost li jaħdmu bl-accruals.

MS. TANYA MERCIECA:  Iva, suppost li jaħdmu bl-accrual accounting u anke skont l-International Accounting Standards (IAS).

THE CHAIRMAN:  Imma effettivament dan mhux qed isir.  Fl-opinjoni tagħkom dan huwa dovut minħabba nuqqas ta’ kompetenza jew traskuraġni?

MS. TANYA MERCIECA:  Fl-opinjoni tiegħi sfortunatament hija nuqqas ta’ kompetenza min-naħa tal-accountants.  Hemm ħafna minnhom li qegħdin jagħmlu outsourcing tal-accounting services, imma mhumiex jieħdu servizz professjonali.

IS-SUR CHARLES DEGUARA (Deputat Awditur Ġenerali):  Fil-fatt aħna pproponejna li d-dipartiment jirrapporta lill-Accountancy Board għax ħafna professjonisti are not delivering.
MS. TANYA MERCIECA:  Din il-kwestjoni qamet f’diversi laqgħat li kellna.

THE CHAIRMAN:  Imma l-outsourcing suppost isir lil qualified accountants.

MS. TANYA MERCIECA:  U ħafna minnhom huma kwalifikati imma unfortunately mhux kulħadd iżomm abreast ...  

IS-SUR ANTHONY C. MIFSUD:  Irridu niċċaraw il-punt li aħna qed nirriferu għall-account keeping daparti tal-kunsill mhux għall-auditing.

IS-SUR CHARLES DEGUARA:  U l-kunsilli qed iħallsu flus tajba għal dan is-servizz.

THE CHAIRMAN:  Imma s-segretarji esekuttivi tal-kunsilli li suppost jaraw il-mod li bih ikun qed isir dan ix-xogħol – u  kien hemm ukoll tibdil fil-mod kif għandhom jinħatru s-segretarji u li jkunu approvati mid-dipartiment – ma jissollevawx li x-xogħol li jkun qed isir ma jkunx professjonali?  

IS-SUR ANTHONY C. MIFSUD:  Dik il-problema solvejniha billi għall-ewwel darba s-sena l-oħra,  peress li nbidel l-accounting period, l-uffiċċju tagħna ħareġ it-tender b’tali mod u manjiera li jridu jieħdu grupp ta’ kunsilli u allura kellhom japplikaw kumpaniji stabbiliti.  

THE CHAIRMAN:  Għal dawk li huma debituri - semmejt li kien hemm xi arretrati ta’ debituri - dan ifisser li kien hemm telf ta’ flus li baqgħu ma nġabrux jew ġew preskritti?  

MS. TANYA MERCIECA:  Mil-Local Enforcement System (LES) hemm ħafna debituri antiki.  Meta aħna ppruvajna nirrikonċiljaw il-figuri li jidhru fil-financial statements tal-joint committees li jieħdu ħsieb din l-istess sistema. ma rnexxilniex għax is-sistema apparentement hija live system u tinbidel, fis-sens li jekk jien, per eżempju, inkun qed niċċekkja f’Lulju ma nkunx nista’ niċċekkja s-sistema kif kienet as at 31st December għax iċ-ċaqliq li jkun hemm in between ikun taken into consideration.  

ONOR. TONIO FENECH (Ministru tal-Finanzi, l-Ekonomija u Investiment):  Jiena kont sindku u niftakar  li l-proċedura kellha tkun li suppost dejjem iridu jagħmlu print out on the 31st of December biex tikkristalizza s-sitwazzjoni ħalli mbagħad ikun jista’ isir l-audit.  Din mhijiex qed issir?

MS. TANYA MERCIECA:  Dawn il-joint committees huma wġigħ ta’ ras kbira u ressaqna kemm-il concern min-naħa tagħna lid-dipartiment dwarhom, però għadha ma ġietx tackled 100%.  Il-joint committees huma mmexxijin minn nies li sfortunatament mhux qed jiġu ċċekkjati; il-liġi ma timponix fuqhom li jridu jiġu ċċekkjati għax m’hemmx liġi għall-joint committees.

ONOR. TONIO FENECH:  I beg to differ.  Safejn naf jien il-joint committees huma magħmula mill-kunsilli lokali nnifishom u allura għalija, kull proċedura li tapplika għall-kunsilli lokali, awtomatikament tapplika għalihom.  By inference jekk huma kollha kunsilli lokali – u safejn naf jien m’hemm ħadd minnhom li huwa estern - ...  Safejn naf jien dawn għandhom authorised officer li suppost irid jagħmel ir-responsabbiltajiet amministrattivi wkoll fil-kompetenza tiegħu.  

MS. TANYA MERCIECA:  Jiena tkellimt ma’ authorised officers u sibt li hemm minnhom li lanqas biss jippreparaw accounts.  Biex nieħdu accounts mingħandhom indum nibgħat reminders għal ħafna drabi u minn disgħa, madwar ħamsa biss bagħtulna l-accounts, u jibagħtuhom sena wara bil-konsegwenza li l-audited accounts qatt ma jkunu preżenti meta l-awdituri tal-kunsilli lokali jagħmlu l-audits.  Jiġifieri they can never ensure completeness of revenue.  

THE CHAIRMAN:  Is-Sur Bugelli.

IS-SUR MARTIN BUGELLI (Direttur Ġenerali, Informazzjoni, Gvern Lokali u Konsultazzjoni Pubblika):  Nixtieq nagħmel punt speċifikament fuq din u nibda billi ngħid li this is as was not as is għax il-joint committees effettivament issa spiċċaw u r-responsabbiltajiet tagħhom se jgħaddu għand ir-reġjuni.

THE CHAIRMAN:  Imma minn din is-sena.

IS-SUR MARTIN BUGELLI:  Iva, minn din is-sena li qegħdin fiha.  Il-punt li rrid niċċara huwa li l-affarijiet m’għadhomx hekk.  Il-liġi l-ġdida issa tpoġġi responsabbiltajiet li qabel kienu għand il-joint committee, fuq ir-reġjuni fejn għandhom segretarju esekuttiv li jkun uffiċjal pubbliku u l-accounting processes li huma applikabbli għall-kunsilli lokali, issa huma applikabbli 100% ukoll għar-reġjuni.  

THE CHAIRMAN:  Jiġifieri ġie rrimedjat.

ONOR. EVARIST BARTOLO:  Imma bħala tama mhux bħala konklużjoni li hekk se jiġri!

IS-SUR MARTIN BUGELLI:  Imma filwaqt li qabel ma kienx hemm il-legal framework, issa hemm il-legal framework.  

ONOR. EVARIST BARTOLO:  Imma naħseb li l-Ministru Fenech għandu raġun jgħid li l-affarijiet li kienu jorbtu lill-kunsilli lokali jorbtu wkoll lill-istrutturi li jaħdmu flimkien.

IS-SUR MARTIN BUGELLI:  Minn kif nafha jiena, le.

THE CHAIRMAN: Mela taħt ir-regolamenti tas-servizz pubbliku jista’ xi ħadd jamministra flus pubbliċi u ma jkunx marbut mar-regoli ġenerali tal-istess servizz pubbliku!  Għandu raġun; xi ħadd kien iħallihom għaddejjin l-affarijiet.

ONOR. EVARIST BARTOLO:  Qed inqajmu dan il-punt għax mhux awtomatikament issa li twaqqfu r-reġjuni, il-vizzji tal-joint committees se jkunu sorvolati jew superati.  

IS-SUR ANTHONY C. MIFSUD:  Il-preokupazzjoni tagħna hija x’se jsir mid-debtors tal-joint committees, jiġifieri kif se jinġabru l-flus.

ONOR. TONIO FENECH:  Safejn naf jien l-irkupru jsir ċentralment mis-sistema mhux il-kunsilli wieħed wieħed jagħmel il-proċeduri.  Mhux hekk?

MS. TANYA MERCIECA:  Is-sistema hija kumplessa għax hemm minnhom jagħmlu pooling tar-riżorsi kollha, hemm minnhom jagħmlu part pooling, u hemm min ma jagħmilx pooling, jiġifieri m’hemm xejn standard.

THE CHAIRMAN:  L-Onor. Buontempo.

ONOR. STEFAN BUONTEMPO:  Kif qal tant tajjeb is-Sur Bugelli, is-segretarju esekuttiv, bir-riforma l-ġdida huwa uffiċjal pubbliku.  Jien hawnhekk għandi l-liġi u fil-fatt sub-klawsola 52(1) tgħid li s-segretarju esekuttiv għandu jkun il-kap esekuttiv, amministrattiv u finanzjarju tal-kunsill.  Jien niftakar li fl-aħħar laqgħa li kellna ta’ dan il-Kumitat dwar dan l-istess suġġett, is-Sur Bugelli kien qal li s-segretarju esekuttiv huwa qisu l-watch dog jew id-direttur tal-kunsill li jaħdem mad-dipartiment.  Allura d-domanda tiegħi hija x’azzjoni ħa, jew l-Awditur Ġenerali jew id-dipartiment, mal-kunsill għax jiena niskanta kif hawn madwar 11-il kunsill li mill-ħażin marru għall-agħar u ma ttieħdet l-ebda azzjoni.  Min se jħallas għal dawn in-nuqqasijiet?

IS-SUR ANTHONY C.  MIFSUD:  L-Uffiċċju Nazzjonali tal-Verifika (NAO) jirrikkmanda jista’, m’għandux executive powers, jiġifieri sta għad-dipartiment li jara x’jagħmel.

ONOR. STEFAN BUONTEMPO:  Forsi s-Sur Bugelli jista’ jgħidilna meta bdew jaraw dawn il-figuri x’azzjoni ħadu.

IS-SUR MARTIN BUGELLI:  Kif innotajtu tajjeb ħafna, is-sitwazzjoni kienet ftit widespread u f’dawn is-snin under review il-pożizzjoni tas-segretarji esekuttivi kienet għadha mhix dik li hi lum.  Jiġifieri s-segretarju esekuttiv kien għadu f’pożizzjoni mhux daqshekk soda għax kien għadu jiddependi minn dak il-persuna li jrid jissorvelja hu stess, jiġifieri kien dipendenti mill-kunsill stess mentri llum għandu l-comfort li huwa uffiċjal pubbliku.  Il-mod kif indirizzajna dawn l-issues kien – m’iniex se noqgħod nidħol f’ħaġa ħaġa – li matul l-2010 ittieħdet l-azzjoni li anke rrifera għaliha l-awditur.  Fit-13 ta’ Mejju l-awditur kiteb lill-gvern fejn ġibidlu l-attenzjoni u elenka li l-primary concern tiegħu kienet mhux li kien hemm any one issue jew any one problem imma li l-affarijiet qed jiġru rikorrenti qisu ħadd mhu qed jagħmel xejn, u bħala riżultat ta’ din l-ittra saru diversi meetings fil-livelli kollha, mil-livell tas-Segretarju Parlamentari sal-livell tiegħi u tan-nies li kienu jaħdmu miegħi tul l-2010; iltqajna diversi drabi u ħriġna working list tal-affarijiet li jridu jiġu tackled head on.  

THE CHAIRMAN:  F’liema sena?  

IS-SUR MARTIN BUGELLI:  Matul l-2010 abbażi tax-shortcomings li sab l-awditur fl-2008 u fl-2009 għax ovvjament ir-rapport għas-sena 2010 għadu ma ħariġx.  Għalhekk, matul l-2010 aħna rajna x’kienu x-shortcomings u bdew isiru diversi azzjonijiet fuq kif nindirizzawhom.  Per eżempju, rigward il-late submission of financial statements is-sena l-oħra kienet l-ewwel darba li tajnihom deadline u għednilhom li se nagħtu multi lil min jibgħathom tard.  Kif għedt, tajna deadline u bqajna nestendu sakemm ma estendejniex aktar.  U bqajna nestendu u tajna daqsxejn iktar nifs għax din kienet l-ewwel sena u nista’ ngħid li kienet deċiżjoni tiegħi li kemm jista’ ikun nagħtihom iċ-ċans li jirregolarizzaw lilhom infushom iktar milli naqbdu u nwaħħlu l-multi mill-ewwel.

ONOR. PHILIP MIFSUD:  Qed tirriferi għall-accounts tal-2009?

IS-SUR MARTIN BUGELLI:  Għall-financial statements tal-2009 li kellhom jippreżentaw fl-2010.

ONOR. PHILIP MIFSUD:  U sal-lum dawk l-accounts waslu kollha?

IS-SUR MARTIN BUGELLI:  Iva, waslu kollha.  Bid-diversi extensions irnexxielna niġbru kważi b’mod regolari ta’ kulħadd ħlief ta’ tnejn li m’iniex se nsemmi min huma, Onor. Mifsud, għax wieħed minnhom huwa Ħaż-Żebbuġ.  Jiġifieri notwithstanding various reminders and various  extensions kien hemm żewġ kunsilli li baqgħu ma onorawx dan l-obbligu, li huma Ħaż-Żebbuġ u l-Imqabba.   Il-multi fuq Ħaż-Żebbuġ u l-Imqabba ġew applikati u nista’ ngħid li l-multa ta’ Ħaż-Żebbuġ titla’ għal aktar minn €12,000 filwaqt il-multa tal-Imqabba ma niftakarx bl-amment kemm hi.  Jekk il-mentalità kienet li ma jaqblilhomx iqabbdu accountant u minflok jaħdimhom is-segretarju, issa rrealizzaw li swiethom ħafna iktar li ma rregolawx irwieħhom.  Għall-bidu ta’ din is-sena ħriġna mal-ewwel memorandum li jgħid li s-sena l-oħra konna lenient għax kienet l-ewwel sena li konna qed ninfurzaw, però din is-sena ma kien se jiġi tollerat l-ebda forma ta’ nuqqas; kellhom ċans sa Frar sabiex jissottomettu n-non-audited accounts  u sa Mejju biex jissottomettu l-audited accounts.

THE CHAIRMAN:  Għar-rigward ta’ San Ġiljan fejn l-accounts lanqas kienu qualified għax lanqas setgħu jagħtu opinjoni, x’azzjoni ttieħdet mid-dipartiment?

IS-SUR MARTIN BUGELLI:  M’iniex kapaċi nirrispondi din id-domanda offhand.  

THE CHAIRMAN:  Jekk fil-kas ibagħtilna l-informazzjoni.

IS-SUR MARTIN BUGELLI:   M’iniex tekniku fl-accounts però naf li kien hemm diskrepanza anke fuq il-mod kif jiġi stmat l-ammont ta’ deficit on the  basis of depreciation għax kultant id-deficit jidher kbir.  Naf li kien hemm battibekk bejn l-NAO u xi nies min-naħa tal-accountants li l-mod ta’ kif issir id-depreciation fuq ċerti assets jeffettwa l-cash book jew il-cashflow, imma dik eventually konna ċċarajniiha.

MS TANYA MERCIECA:  Kont spjegathielhom imma xorta ma fehmuhiex.

THE CHAIRMAN:  U allura  l-NAO ma setgħux jagħtu opinjoni.  

IS-SUR MARTIN BUGELLI:  Ħaġa oħra li semma l-Awditur Ġenerali u li xtaqt nipponta lejha wkoll kienet dwar in-nuqqas ta’ xogħol professjonali min-naħa tal-accountants.  Il-kunsilli qed iħallsu l-accountants biex jagħmlu xogħol professjonali.  Il-limit li nħoss li d-dipartiment jista’ jagħmel huwa li jesiġi fuq il-kunsilli li l-accountant li jqabbdu jkun warranted.  Ma nħossx li d-dipartiment huwa kwalifikat li jassessja l-kompetenza ta’  warranted accountant għax fis-set up tad-dipartiment m’hemmx  a qualified accountant  - kien hemm request biex jiġi impjegat u kien ġie mpjegat xi ħadd imma ma riedx ikompli; xi kultant  diffiċli  biex timpjega accountant mal-gvern – u għalhekk inħoss li ma nistax jien ngħid li x-xogħol tal-accountants mhux tajjeb, l-iktar ħaġa li nista’ nagħmel hu li nirriferi għar-rapport tal-Awditur Ġenerali li jkun dettaljat.  Jekk irid isir assessment tekniku tal-kwalità tax-xogħol tal-accountants naħseb li dan għandu jsir minn awdituri kwalifikati.  Jiġifieri jien ma nkunx komdu nirriferi lill-Accountancy Board fejn ngħid “dak” u “dak” l-accountant mhux tajjeb, għax jekk imbagħad se niġi mistoqsi ma nkunx kapaċi nirrispondi.

THE CHAIRMAN:  Imma fil-każ ta’ San Ġiljan, jekk għandek l-awditur li lanqas biss seta’ jagħti opinjoni, naħseb li ħadd ma jikkonvinċini li seta’ għamel xogħol professjonali!  

ONOR. TONIO FENECH:  Nista’ nistaqsi abbażi ta’ xiex kienet id-disclaimer?  Kienet għal raġunijiet ta’ accounting proċedurali, jew kienet minħabba li kien hemm ammonti sostanzjali li ma setgħux jiġu, għal xi raġuni, verifikati u allura ma tistax tingħata opinjoni?  Għaliex wieħed irid jifhem jekk hux sempliċement għax l-accountant m’għamilx xogħlu jew għal xi ħaġa iktar fundamentali.

MS. TANYA MERCIECA:  Fil-fatt wieħed mill-fatturi għalfejn ġie b’disclaimer of opinion kien li bejn il-value tal-fixed assets skont il-fixed assets register u l-value skont in-nominal ledger kien hemm differenza ta’ aktar minn €0.5 miljun.  Kien hemm, per eżempju, fejn il-kunsill ħa d-depreciation at €82,000 u skont il-workings tal-awditur kienet €14,000.  Kien hemm iktar affarijiet bħal, per eżempju, grant li rċieva mingħand il-MEPA li tammonta għal €331,000 u li l-kunsill irrekordjaha bl-ammont ta’ €275,000.  Ħaġa li tinkwetani ħafna hija li l-accountant ta’ din il-lokalità jieħu ħsieb l-accounts ta’ diversi joint committees u jagħmel l-audit tal-istess joint committees.  

ONOR. TONIO FENECH:  Jiġifieri jagħmel l-accounts u l-audit tal-istess joint committee hu stess?

MS. TANYA MERCIECA:  Iva.

ONOR. TONIO FENECH:  Imma dik hija kontra l-liġi!

MS. TANYA MERCIECA:  U kontra l-etika.  

ONOR. TONIO FENECH:  Imma allura xi ħadd għandu jirrapporta lill-Accountancy Board.  Issa jekk hux id-dipartiment jew jekk hux l-awditur, huwa immaterjali; xi ħadd għandu jikteb ittra lill-Accountancy Board.  Daqshekk diffiċli li jsir dan?

IS-SUR ANTHONY C. MIFSUD:  Għandu jikteb min qabbad għas-servizz.  

ONOR. TONIO FENECH:  Agħtuni l-isem u nikteb jien!

ONOR. STEFAN BUONTEMPO:  Dawn jirrapportaw lid-Dipartiment tal-Gvern Lokali.  X’azzjoni ħa d-dipartiment f’każijiet bħal ta’ San Ġiljan?  Ma ninsewx li hawnhekk qed nitkellmu fuq flus il-poplu.  

ONOR. TONIO FENECH:  B’daqshekk ma tkunx qed tagħmel ġudizzju, sempliċement xi ħadd jikteb lill-Accountancy Board u jgħidlu biex jinvestiga.

IS-SUR CHARLES DEGUARA:  Imma jekk xi ħadd jixtri servizz u s-servizz li jingħata ma jkunx tajjeb, għandu jieħu azzjoni hu!    

ONOR. TONIO FENECH:   Jekk l-issue mhijiex sempliċement ta’ San Ġiljan biss imma hija ta’ diversi kunsilli lokali oħrajn u anke tal-joint committees, allura huwa xi ħadd li għandu overview tagħhom kollha li jista’ jikteb, għax il-Kunsill Lokali ta’ San Ġiljan fuq il-problema tiegħu biss jista’ jikteb lill-Accountancy Board.  Jiġifieri għalija d-dipartiment, la għandu din a konjizzjoni tiegħu, għandu jikteb lill-Accountancy Board u jgħidlu li mir-rapport tal-awditur joħroġ li hawn “dawn” il-prattiċi fejn jidher li hu involut dejjem l-istess accountant.  Issa biex inkun onest tista’ anke toħroġ direttiva mid-dipartiment fejn jgħidu li dan l-accountant ma jistax jintuża fuq il-kunsilli lokali u jiġi referut lill-Accountancy Board, jekk huma affarijiet ta’ serjetà.   Tajjeb ngħidu li fl-Accountancy Board il-gvern illum waqqaf dak li jissejjaħ il-quality assurance li jsir audit tal-awdituri nfushom.  Ovvjament mhijiex l-issue tal-awditur għax l-awdituri qed jikkwalifikaw, imma jekk l-accountant għandu s-CPA, allura huwa warranted, sakemm ma jkunx hemm xi ħadd li m’għandux CPA u qed isejjaħ lilu nnifsu accountant, għax hija problema f’dan il-pajjiż li jkun hawn min jippreżenta ruħu accountant u ma jkunx warranted.  

THE CHAIRMAN:  Jien naħseb li l-Ministru laqat il-musmar fuq rasu.  L-Awditur Ġenerali jirrapporta lill-Parlament bħalma qed jagħmel fir-rapporti tiegħu; is-sorvelja trid issir min-naħa tad-dipartiment li meta l-awditur jiġbdilhom l-attenzjoni għal ċerti affarijiet huma jaraw li jittieħdu passi u azzjoni kemm jista’ jkun immedjati biex nevitaw li jkollna ripetizzjoni.  Hawnhekk għandna każ ta’ grant li kienet tammonta għal €335,000 u  ġiet recorded bħala €271,000, li jfisser li hemm €57,000 li huma unaccounted for.  Fejn marru  dawn il-flus?  Ma naħsibx li ngħataw lill-fond ta’ Puttinu, imma jekk ingħataw aħjar.

ONOR. STEFAN BUONTEMPO:  Jiena nixtieq inkun naf jekk il-Kunsill Lokali ta’ San Ġiljan ġibitx l-attenzjoni tas-segretarju esekuttiv fuq din is-sitwazzjoni jew vice-versa, jekk is-segretarju esekuttiv ġibitx l-attenzjoni tal-kunsill lokali.  Dawn huma flus il-poplu, apparti mill-fatt li ma jistax ikun li nitkellmu fuq demokrazija u n-nies ta’ San Ġiljan lanqas biss ikunu jafu s-sitwazzjoni finanzjarja ta’ dak l-istess kunsill.

ONOR. PHILIP MIFSUD:  Jiena bażikament xtaqt inkompli ftit ma’ dan li qed jingħad u  nixtieq nisħaq fuq l-akkontabilità ta’ kull kunsill.  Jiena nifhem li hemm ammont sostanzjali ta’ kunsilli b’ammont sostanzjali ta’ nies u allura mhux dejjem ikun faċli, imma s-sitwazzjoni ta’ San Ġiljan li kienet qed tiġi diskussa hawnhekk wieħed jifhimha wkoll.  Hemm imbagħad sitwazzjonijiet oħra li għamel riferenza għalihom is-Sur Bugelli fejn għandek kunsilli li lanqas biss ippreżentaw l-accounts.   Jiena naf b’sitwazzjonijiet fejn kunsilli ilhom ma jsejħu laqgħa tal-lokalità għal numru ta’ snin u allura dik fl-opinjoni tiegħi wkoll hija inkwetanti.

ONOR. STEFAN BUONTEMPO:  Tista’ tgħid liema kunsill hu dan? 

ONOR. PHILIP  MIFSUD:  Il-kunsill li ssemma ftit ilu, jiġifieri dak tal-lokal tiegħi.

ONOR. STEFAN BUONTEMPO:  Jiġifieri l-Kunsill ta’ Ħaż-Żebbuġ ilu s-snin ma jlaqqa’ laqgħa.

ONOR. PHILIP MIFSUD:  Dik hi l-informazzjoni li għandi u anke mill-memorja li għandi jiena wkoll.  Imma iktar minn hekk jiena naħseb li dawn l-issues iridu jiġu riżolti b’sistema ta’ penali.  Inti semmejt li l-Kunsill ta’ Ħaż-Żebbuġ se jeħel jew weħel €12,000 f’penali.  Jiena kont nippreferi li dawk il-fondi ntnefqu fil-lokalità, imma jekk jibqa’ jkun hemm min iwebbes rasu allura għandu jkun hemm din il-forma ta’ penali.  

F’dak li għandu x’jaqsam mal-accounts tal-2010 jidhirli li smajtek issemmi Frar għall-unaudited accounts u Mejju għall-audited accounts. Għandek indikazzjoni fejn se jkunu l-kunsilli lokali f’dak li għandu x’jaqsam ma’ accounts għall-2010 li prattikament fi tliet ġimgħat oħra jridu jaslu għand id-dipartiment awditjati?  Taħseb li se jkun hemm kunsilli li ma jibagħtuhomx?  

IS-SUR SILVIO FRENDO (Assistent Direttur fid-Dipartiment tal-Gvern Lokali):  Il-kunsilli lokali huma obbligati jgħaddu l-unaudited financial statements lill-Awditur Ġenerali.

ONOR. PHILIP MIFSUD:  Imma through id-dipartiment?

IS-SUR SILVIO FRENDO:  Ġieli jikkuppjawhom u ġieli le, imma huma obbligati jgħadduhom lill-Awditur Ġenerali u jikkupjawhom lill-awdituri tal-gvern lokali biex jibdew jagħmlu x-xogħol, jiġifieri aħna ma jkollniex record.

ONOR. PHILIP MIFSUD: Imma milli kien qed jgħid is-Sur Bugelli, id-dipartiment kien qed jara li dawn jidħlu.  

IS-SUR MARTIN BUGELLI:  Id-dipartiment ħareġ memo fit-23 ta’ Diċembru, 2010 fejn ordna lill-kunsilli lokali sabiex jibagħtu l-financial statements approvati mill-kunsill u ffirmati minnu u mis-sindku sa mhux aktar tard mit-Tnejn 21 ta’ Frar, 2011.  Min-naħa tagħhom imbagħad l-awdituri tal-gvern lokali jridu jissottomettu r-rapport tagħhom flimkien mal-financial statements sat-Tnejn, 2 ta’ Mejju, 2011.  Jiġifieri dawn ma jiġux għand id-dipartiment, imma jintbagħtu lill-awdituri tagħhom li min-naħa tagħhom imbagħad huma obbligati joħorġu r-rapport tagħhom sat-Tnejn, 2 ta’ Mejju, 2011.  Id-dipartiment ma jkunx għadu in the loop f’dan l-istadju u  naħseb li lanqas l-NAO ma jkunu għadhom in the loop f’dan l-istadju.

ONOR. PHILIP MIFSUD:  Imma allura min se jkun qed jara li l-accounts ikunu waslu fil-ħin?

IS-SUR MARTIN BUGELLI:  Għax imbagħad ikun hemm record meta fil-fatt ikunu bagħtuhom.  Jekk ma jobdux l-obbligu tat-2 ta’ Mejju xi ħadd se jgħid fil-21 ta’ Frar ma kenux għandna, intbagħtu fit-“tali” u t-“tali” ġurnata u tapplika s-sistema tal-penali.  

ONOR. TONIO FENECH:  Imma fi Frar fejn se jmorru l-accounts?

IS-SUR MARTIN BUGELLI:  Għand l-awdituri tagħhom biex huma jkollhom l-unaudited accounts.  

ONOR. TONIO FENECH:  Imma l-NAO x’jagħmel?  Jinnotifika lid-dipartiment b’dawk li jkun għadu ma rċeviex?  Nassumi li hemm sistema.

MS. TANYA MERCIECA:  Aħna nżommu record tad-data li jkunu daħlu fiha kemm l-unaudited accounts kif ukoll l-audited accounts.  Kull meta d-dipartiment talabna l-informazzjoni dejjem għaddejnihielu.

ONOR. TONIO FENECH:  Imma ma taħsbux li għal quddiem ikun tajjeb li jkun hemm daqsxejn iktar sistema ta’ meta tirċievu jew tagħtu return fl-aħħar tax-xahar biex dawn ikunu jafu lil min iridu jsegwu?  Naħseb li hija iktar effettiva.  

IS-SUR MARTIN BUGELLI: Imma huma jafu sa liema dati għandhom jissottomettuhom.

ONOR. TONIO FENECH:  Imma jekk qed ngħidu li għandna problema li damu biex jibagħtuhom u kellkom tagħtuhom ma nafx kemm-il extension u reminder biex jibgħatuhom!  Dan bħal min irid jiġbor flusu, kull xahar jibgħatlek statement inkella ma jiġborhomx.

IS-SUR CHARLES DEGUARA:  F’dawn l-aħħar sentejn, kif jaf id-dipartiment, sirna niltaqgħu ħafna iżjed mad-dipartiment u niddiskutu u nitkellmu għax nemmen, kif qed tgħid inti, li għandna bżonn naħdmuha f’daqqa din biex ikun hemm azzjoni.  Però kif qal l-Awditur Ġenerali, finalment aħna awdituri.  

THE CHAIRMAN:  Jiġifieri qed jiġi maqbul u rakkmandat li kull return li tidħol tiġi notifikata lid-dipartiment.

ONOR. TONIO FENECH:  In terms ta’ lista ta’ 68 kunsill lokali.  Jiġifieri dawn jgħidu jekk irċevewhomx sal-aħħar tax-xahar jew le ħalli mbagħad tkunu tistgħu iċċemplulhom u  tgħidulhom li jekk mhumiex se jibagħtuhom sat-“tali” data, se toħroġ il-multa.  

ONOR. EVARIST BARTOLO:  Qed immur lura għall-Kunsill Lokali ta’ San Ġiljan għax naħseb mhux kumbinazzjoni li l-akbar spazju li ngħata lil kunsill partikolari huwa proprju lil dan il-kunsill.  Tista’ tispjegali ftit xi tfisser li d-differenza tal-valur tal-assi fl-aħħar tas-sena bejn ir-reġistru tal-assi u l-financial statements ammonta għal iktar minn €0.5 miljun?

MS. TANYA MERCIECA:  Kull kunsill ikollu fixed asset register fejn ikun hemm indikat kull asset li nxtara, meta nxtara, kemm hu l-valur, f’liema location site qiegħed, eċċ, u suppost l-istess valur li jkun hemm fil-fixed assets register ikun jidher fin-nominal ledger, jiġifieri fl-accounts proprja.  Issa f’dan il-każ partikolari, id-differenza bejn set of records li huwa dan ir-reġistru u l-accounts proprja kienet ta’ €0.5 miljun.

ONOR. EVARIST BARTOLO:  Imma nafu dawn in-€0.5 miljun x’inhuma?  

MS. TANYA MERCIECA:  Huma jridu jispjegaw x’inhi.  

ONOR. STEFAN BUONTEMPO:  Jiġifieri intom bħala NAO m’għandkomx informazzjoni?

MS. TANYA MERCIECA:  Le, jekk ma jagħtuhilniex il-kunsill ma nkunux nistgħu niġbru l-informazzjoni.

ONOR. STEFAN BUONTEMPO:  Hawnhekk issemma wkoll li l-Kunsill Lokali ta’ San Ġiljan ta rigal tat-tieġ lil waħda mill-impjegati u ta wkoll  donazzjoni ta’ €3,000 lil diversi organizzazzjonijiet.

IS-SUR CHARLES DEGUARA:  Imma dawn kienu NGOs.

ONOR. STEFAN BUONTEMPO:  Tafu liema huma dawn l-NGOs? 

MS. TANYA MERCIECA:  L-informazzjoni off hand ma nistax nagħtihielek, imma nista’ through l-awdituri nġib l-informazzjoni.  

ONOR. EVARIST BARTOLO:  Allura t-tieni punt huwa simili għall-ewwel punt, jiġifieri li l-kunsill inkluda l-ammont ta’ €82,000 fil-financial statements bħala apprezzament tal-assi filwaqt li mbagħad, skont l-awditur tal-gvern lokali, dan jammonta biss għal €14,000.  Tistgħu tgħidulna xi jfisser dan?

MS. TANYA MERCIECA:  Dan jeffettwa l-profit and loss ta’ dik is-sena partikolari, jiġifieri kieku ħadu l-ammont ta’ €14,000, il-profitt ta’ dik is-sena kien se jkun ħafna iktar.  Naturalment, fuq liema bażi ħaduhom ma nkunux nistgħu ngħidu aħna.

ONOR. EVARIST BARTOLO:  Meta wieħed jibda jgħodd dawn il-figuri, l-ammont jitla’ mhux ħażin.  Meta mbagħad immorru għat-tielet punt insibu li hemm differenza ta’ €56,000 bejn il-grant li l-kunsill ingħata mill-MEPA, li kienet ta’ €0.33 miljun, u dak li daħħal il-kunsill fil-kotba tiegħu, jiġifieri €275,000.  

MS. TANYA MERCIECA:  Huwa proprju minħabba dawn il-hundreds of thousands li l-awdituri ma setgħux jagħtu opinjoni fuq il-financial statements għax kienu materjali.  Meta jkun hemm differenzi li ma jkunux materjali ma toħroġx din il-disclaimer. 

ONOR. EVARIST BARTOLO:  Ir-raba’ punt jgħid li filwaqt li l-estimi għas-sena finanzjarja juru nefqa kapitali ta’ €18,000, in-nefqa antiċipata kienet se tlaħħaq €110,000.  U nistgħu nibqgħu sejrin hekk għall-punti l-oħra.  Nafu jekk wara dan ir-rapport annwali tal-Awditur Ġenerali għas-sena 2009 itteħdux xi passi dwar il-Kunsill Lokali ta’ San Ġiljan biex jiġu indirizzati dawn in-nuqqasijiet?  

IS-SUR MARTIN BUGELLI:  Għadhom ma tteħdux passi.

ONOR. TONIO FENECH:  Rigward il-kwestjoni tal-fixed assets li l-ammont tagħhom mhux qed jaqbel bejn dak li hemm imniżżel fil-fixed assets register  u dak li hemm imniżżel fl-accounts, jista’ id-dipartiment jitlob lill-Kunsill Lokali ta’ San Ġiljan sabiex issir rikonċiljazzjoni?  Jiħifieri wieħed ikun irid jerġa’ jiftaħ ir-records ta’ x’suppost ikkostitwixxew il-pagamenti li kellhom imorru fil-fixed assets u jiġu vverifikati u jekk sar żball fl-allocation tad-depreciation tiġi rranġata.  Għax jien ma nistax nifhem kif tibqa’ takkumula din id-diskrepanza.  Nista’ nifhem li sal-jum tal-audit ma ġietx solvuta u allura l-awditur ikkwalifika, imma jekk mhux se tiġi solvuta se nibqgħu nikkwalifikaw kull sena!  Jiġifieri xi ħadd mill-kunsill lokali jrid iqabbad lil xi ħadd jagħmel verifika ta’ kif akkumulaw il-fixed assets matul is-snin – veru li forsi hemm xi 10 snin xogħol li jrid isir – u jerġgħu jinfetħu r-records biex jiġi akkumulat kif suppost. Probabbli hemm it-toroq u affarijiet simili li naħseb lanqas kienu jiġu accrued minn dejjem.

IS-SUR CHARLES DEGUARA:  F’paġni 118 u 119 tar-rapport annwali għall-2009 hemm lista dwar il-weaknesses li ħarġu mill-management letter tagħna u fiha, mill-kunsilli lokali ta’ Malta u Għawdex kollha erba’ biss hemm li qed jimxu tajjeb fejn jidħlu property, plant and equipment.  Il-kunsill ta’ San Ġiljan kien l-agħar każ għax ġie kwalifikat.    

ONOR. TONIO FENECH:  Għax donnu li kellu l-ikbar problema, imma kollha għandhom problema.

IS-SUR CHARLES DEGUARA:  Jiddispjaċini ngħid li – j’Alla ma kienx hekk, imma x-xogħol tagħna huwa li nirrappurtaw il-fatti kif inhuma – hemm 64 kunsill lokali li mhumiex qed jimxu mar-regoli; dik hija l-verità.

MS. TANYA MERCIECA:  Fil-fatt is-sena ta’ qabel kien hemm lokalità oħra li kellha differenza ta’ aktar minn €300,000 bejn il-fixed assets register u n-nominal ledger.  

IS-SUR CHARLES DEGUARA:  F’paġni 118 u 119 tar-rapport għall-2009 hemm tabella indikattiva ħafna tal-weaknesses kollha li ġew identifikati fil-management letters li ħareġ l-Awditur Ġenerali.  Kif tistgħu taraw mill-istess lista, għar-rigward ta’ item 2 li huwa property, plant  and equipment prattikament il-kunsilli lokali kollha ta’ Malta u Għawdex huma indikati.  

THE CHAIRMAN:  L-Onor. Evarist Bartolo.

ONOR. EVARIST BARTOLO:  Mr Chairman, jien nixtieq nistaqsi jekk humiex se jittieħdu passi għaliex naraha gravi li qegħdin f’April 2011 u għadhom ma tteħdux passi dwar informazzjoni li ilha li ħarġet fid-dominju pubbliku żmien ilu.  U ċerti protagonisti fil-Kunsill Lokali ta’ San Ġiljan ma tantx għandhom record tajjeb għax madwar 13-il sena ilu, l-istess personaġġ kien ingħata eluf kbar ta’ liri biex isir il-pitch tal-waterpolo, il-flus ittieħdu u l-pitch tal-waterpolo baqa’ ma sar qatt.  Jiġifieri jien nesiġi li jittieħdu passi sabiex nindirizzaw dawn l-affarijiet.  Issa jien ma nafx jekk hijiex kwestjoni li l-affarijiet qed jinżammu ħażin jew li qed jitmexxew ħażin, imma importanti li dan joħroġ.  

THE CHAIRMAN:  Jiena ningħaqad ma’ dan li qed jgħid l-Onor. Bartolo u ngħid li n-nuqqasijiet kollha kif elenkati għandhom jiġu sollevati mid-dipartiment.  Naħseb li lkoll naqblu li peress li hemm ammont sostanzjali, within the next six months għandna jkollna rapport tal-follow-up li tkun saret u x’improvement ikun sar fuq kollox, f’dan il-kunsill lokali b’mod partikolari imma anke f’oħrajn fejn ġew sollevati n-nuqqasijiet.  Din qed nagħmilha bħala proposta formali lill-Membri kollha tal-Kumitat, li kif nista’ nifhem qed jaqblu magħha, għax huwa importanti li dan il-Kumitat ikun informat bil-mod kif dawn in-nuqqasijiet qed jiġu sollevati.  Id-diskussjoni hawnhekk għalhekk issir, sabiex l-affarijiet jikkoreġu ruħhom u  ma jibqgħux jakkumulaw.  S’issa rajna l-kumulu tan-nuqqasijiet imma tajjeb li jittieħdu ċerti passi biex l-affarijiet jiġu kkoreġuti u jiġu stradati kif għandhom jiġu stradati u jekk għandhom bżonn jittieħdu xi passi fuq xi nuqqasijiet oħra,  imbagħad jirriżulta mir-rapport tagħkom.    

L-Onor. Evarist Bartolo.

ONOR. EVARIST BARTOLO:  Fost in-nuqqasijiet serji li jissemmew – m’iniex se nibqa’ għaddej bil-litanija imma se mmur għall-aħħar waħda – huwa li s-segretarju esekuttiv kellu aċċess u kien qed juża l-internet banking.  Dan huwa meqjuż bħala nuqqas serju? Dan ifisser li m’hemmx accountability ta’ kemm jiġu rtirati flus mill-bank?

MS. TANYA MERCIECA:  Se titlef mill-kontroll żgur għax meta inti għandek xi ħaġa  manwali, ikun qed jiffirma għaliha kemm is-segretarju esekuttiv kif ukoll is-sindku, filwaqt li meta inti għandek aċċess dirett għall-internet banking mhux view only, tista’ tagħmel transazzjonijiet mhux awtorizzati mill-parti l-oħra.

ONOR. EVARIST BARTOLO:  U at some point ma tinqabadx jekk tkun qed tiġbed iżjed milli suppost?

IS-SUR CHARLES DEGUARA:  Mill-bank joħorġu statements, issa xi jsir b’dawk l-istatements ma nafux.

ONOR. EVARIST BARTOLO:  Jiġifieri ma jkunx hemm oversight  ta’ transactions?

MS. TANYA MERCIECA: Jiddependi kemm bħala sindki jidħlu fid-dettall.  

ONOR. EVARIST BARTOLO:  Jekk ikun qed jonqos hu stess se jidħol fid-dettall u jissorvelja lilu nnifsu?!

THE CHAIRMAN:  Effettivament is-segretarju esekuttiv għandu r-responsabbiltà biex jirrikonċilja.  

L-Onor. Stefan Buontempo.

ONOR. STEFAN BUONTEMPO:  L-NAO ġibed l-attenzjoni tal-Kunsill Lokali ta’ San Ġiljan dwar mobile phone calls u fuel costs li kienu qed jiġu mħallsa mill-kunsill.  Ikollkom l-ammont fuq kemm qed nitkellmu jew m’għandkomx idea?

MS. TANYA MERCIECA:  Fil-fatt fil-bidu ta’ din is-sena ġbidna l-attenzjoni tal-awdituri biex fejn jistgħu, peress li aħna nagħmlu subcontracting tal-audits, jibdew jikkwantifikawlna ħalli anke għalina stess naraw x’inhu materjali u x’m’huwiex materjali.  Jiġifieri jekk Alla jrid mis-sena d-dieħla jkollna iktar quantification tan-nuqqasijiet.

ONOR. STEFAN BUONTEMPO:  Fil-Parlament nitkellmu ħafna fuq monitoring tal-kunsilli lokali u minn dan li qed naraw jiġri, donnu li dan id-diskors qed isir għalxejn.  Irridu niftakru li hawnhekk qed nitkellmu fuq flus il-poplu.

MS. TANYA MERCIECA:  Forsi jistgħu jirrispondu għal dan id-dipartiment.

IS-SUR ANTHONY C. MIFSUD:   Li nistgħu ngħidu aħna wkoll huwa li f’dan il-perjodu d-dipartiment għadda minn taqlib kbir.  Kif qal id-Direttur Ġenerali, id-dipartiment ipprova jimpjega accountant, imma din kienet shortlived.  Jiġifieri huma qegħdin jagħmlu effort, però aħna naħsbu li mhux biżżejjed.  

ONOR. STEFAN BUONTEMPO:  Jiġifieri, Sur Awditur Ġenerali, taħseb li d-dipartiment mhux qed jagħmel effort?

IS-SUR ANTHONY C. MIFSUD:  Le, id-dipartiment qiegħed jagħmel effort.  Li nippretendu aħna huwa li wara 15-il sena ta’ esperjenza ta’ kunsilli lokali, l-affarijiet jimxu aħjar.  Hemm ukoll il-fatt li minħabba li jkun hemm turnover anke f’livell ta’ kunsill lokali, sakemm wieħed jidra x-xogħol, jekk ma jkunx ta’ ċertu kalibru mhux se jkampa.  Imma l-gvern għamel pass għaqli meta s-segretarji esekuttivi daħħalhom bħala parti mis-servizz pubbliku u tahom skala 5 tas-salarji tal-gvern, jiġifieri livell ta’ assistent direttur.  

ONOR. EVARIST BARTOLO:  Dawn is-segretarji esekuttivi ġodda fis-sens tal-livell reġjonali -  milli nista’ nifhem anke hemm individwi li ġew reklutati li huma ġodda għal dan ix-xogħol għax naf b’każi anke ta’ teachers li laħqu segretarji esekuttivi u li allura żgur mhux ġejjin la minn tradizzjoni ta’ accounting u lanqas minn tradizzjoni ta’ amministrazzjoni pubblika - qed jingħatalhom taħriġ fejn wieħed jurihom x’qed jiġri u x’inhuma n-nuqqasijiet li rridu nindirizzaw?

IS-SUR MARTIN BUGELLI:  Ħalli mmur pass lura.  Aħna qed nitkellmu fuq segretarji esekuttivi ġodda li fil-fatt mhux daqshekk korrett għax dawk is-segretarji esekuttivi li kienu in place ġew absorbed.  Jiġifieri dawk li preċedentement ġew impjegati direttament mill-kunsilli mingħajr m’għaddew mis-sistema l-ġdida saru public officers.  Is-sistema llum se tkun li biex tkun segretarju esekuttiv, trid tkun public officer qabel u jrid jgħaddi minn kors ta’ taħriġ li jikkwalifikah biex ikun tali.  Fil-fatt l-aħħar call li ħarġet u li għadha qed tiġi proċessata bħalissa, minflok call ta’ għażla se tkun call kwalifikatorja għax il-kunsilli, anke through l-assoċjazzjoni tagħhom u marru wkoll quddiem il-Kunsill tal-Ewropa, oġġezzjonaw għall-fatt li s-segretarju esekuttiv tagħhom ikun magħżul mill-gvern ċentrali għax qalu li dak huwa tnaqqir mill-awtorità tagħhom bħala gvern lokali.  Fil-fatt intlaħaq forma ta’ kompromess jew rapprochement fejn kien hemm call for interest għal dawk li qegħdin mas-servizz pubbliku jew huma diġà impjegati mal-kunsilli lokali li jrid ikollhom ċerti requirements.  Dawn se jiġu qualified, se jingħataw kors ta’ taħriġ imbagħad jiġu “warranted” mhux għax hemm xi forma ta’ warrant imma għax id-dipartiment se jiċċertifikahom li huma kwalifikati u kapaċi jiġu mpjegati bħala segretarji esekuttivi. Il-ħatra tagħhom ta’ segretarju esekuttiv imbagħad tkun tiddependi li jintagħżlu mill-kunsilli.  Jiġifieri l-kunsill se jkollu pool ta’ nies li huma kwalifikati u li kellhom il-livell neċessarju biex għamlu t-training  u once li kellhom dak il-livell neċessarju, għamlu t-training b’mod sodisfaċenti.  Il-kunsill ikun jista’ jagħżel minn dawn in-nies biss, però l-għażla aħħarija ta’ min ikun l-individwu ma’ kunsill tibqa’ tal-kunsill.  B’dan il-mod it-tama hija li l-livell ta’ induction ta’ segretarji esekuttivi fis-sistema se jkun ogħla jew dejjem aħjar milli jidher li kien hemm s’issa.  

THE CHAIRMAN:  L-Onor. Fenech.

ONOR. TONIO FENECH:  Jien iktar xtaqt nagħmel kumment ġeneriku milli domanda speċifika.  Jiena personalment dejjem kelli d-dubju kemm veru huwa ta’ utilità li qed nobbigaw lill-kunsilli lokali japplikaw l-IAS għax fir-realtà dawn huwa magħmulin għal-limited liability companies.  Jien dejjem kelli question mark kemm triq, meta tagħmilha,   tista’ tqisha bħala fixed asset għax ir-realtà hi li ma tistax teħodha u tbigħha lil xi ħadd.  Il-kunsilli lokali ma jagħmlux flus mit-toroq għax aħna m’għandniex il-prinċipju li tħallas biex tgħaddi mit-triq, jiġifieri din m’hi asset xejn; għamiltha u mill-għada stess ġiet ikkunsmata.  Il-gvern fil-fatt m’għandux balance sheet tat-toroq li jagħmel, fis-sena partikolari li jagħmilha jitfagħha fid-deficit jew fl-accounting tiegħu u allura jien naħseb li forsi wieħed irid jikkonsidra li d-dipartiment iħares ftit lejn x’qed jagħmlu pajjiżi oħrajn.  Forsi l-iktar xebħ mal-kunsilli lokali tagħna huma dawk tal-Ingilterra billi l-accounting tagħna huwa ftit iktar ‘il hemmhekk, lejn il-kontinentali, u għalhekk għandna naraw eżattament xi prinċipji ta’ accounting jadottaw għax naħseb li iktar imorru lejn il-public sector accounting, fejn ukoll jeżistu principals ta’ public sector accounting internazzjonalment.  

Hawnhekk qed nitkellmu fuq  nies li ma jifhmux ħafna fl-accounts, qed inġiegħluhom japplikaw prinċipji li huma kumplikati ħafna, l-accountants li jkollhom magħhom m’għandhomx il-ħin biex jagħmlulhom dawn il-kumplikazzjonijiet minħabba l-fees li ħafna drabi jkunu lesti jħallsu għalihom, meta fil-verità l-pubbliku mhux dik it-tip ta’ accountability qed ifittex.  Kieku kelli nħares lejn kunsill lokali, jien irrid inkun żgur li qed jagħmel accounting tajjeb tar-revenue li qed jirċievi, tal-ispiża li qed jonfoq u li l-proġetti li qed jagħmel qiegħed jikkontrollahom b’mod tajjeb.  Jiġifieri probabbli jrid ikun hemm ftit project reporting u mhux sempliċement tfajtha fil-fixed assets u lanqas nafu x’hemm fil-bilanċ tal-fixed assets.  Din hija xi ħaġa li forsi d-dipartiment irid jara jqabbadx ftit lil xi ħadd tekniku, anke accountant, li forsi jagħmel ftit assessment dwar x’qed jiġri f’kunsilli f’pajjiżi Ewropej, xi prinċipji qed jadottaw u jistax jiġi mmodifikat il-mudell.  Kull ftit xhur joħorġu accounting standards ġodda u ma nafx kemm hemm kunsilli li jidħlu fid-derivatives.  Teknikament suppost li l-awditur irid joqgħod jiċċekkjahom dawn l-affarijiet, jiġifieri anke hemmhekk inżidu spiża ta’ audit ta’ ċerti aspetti li għall-kunsilli lokali fir-realtà huma rrilevanti.  Għalhekk jien nemmen li l-accounts jistgħu jiġu ssimplifikati biex ma tibqax l-iskuża li huma kkumplikati wisq u anke biex ikunu aktar rilevanti għall-accountablility li veru rridu mill-kunsilli lokali.  Għax wara kollox, meta mbagħad il-gvern jiġi biex jirrapporta lill-Ewropa d-deficits tagħhom fid-deficit tal-gvern, iridu jsiru ħafna reversal entries għaliex mhumiex konformi mal-ESA 95 li huma l-principles of accounting tal-framework Ewropew.  U allura jiena nemmen li l-accounting principles  li jridu jadottaw il-kunsilli lokali jridu jkunu viċin dak il-framework mhux framework ieħor li mbagħad irridu nerġgħu nqabbdu nies tekniċi biex jerġgħu jirriversjaw kollox.  Ma nafx jekk l-awditur għandux opinjoni fuq hekk.  Naf li se jgħidli li jekk il-liġi tgħid hekk, hekk irid isir,  imma l-liġi tista’ tinbidel ukoll.  

MS. TANYA MERCIECA:  Aħna fil-fatt ippruvajna din l-istess concern tiegħek nitkellmuha mal-Ministeru tal-Finanzi u għamilna anke meeting mal-istess ministeru biex forsi jikkonsidraw li jibdew almenu jużaw il-General Accounting Principles for Smaller Entities (GEPSE), però min-naħa tal-Ministeru tal-Finanzi baqgħu jgħidu ....

ONOR. TONIO FENECH:  GEPSE għall-ismall business hux hekk?

MS. TANYA MERCIECA:  Iva, biex almenu jkun hemm xi ħaġa in between u mhux IFRSs dejjem jiżdiedu.

ONOR. TONIO FENECH:  Dik tista’ tiġi kkunsidrata, ħalli nkun onest, as a short term solution, però se tnaqqas ċertu livell ta’ burden ta’ reporting li ma japplikax lanqas għall-ismall business Malti - u għalhekk għamilniha l-GEPSE – però r-realtà hi li l-prinċipju li tinbena triq u titpoġġa bħala fixed asset u issa qed nintilfu fuq jekk jirrikonċiljax il-fixed asset register mal-accounts meta din it-triq spiċċat, ma naħsibx li huwa tajjeb.  F’kumpanniji tpoġġi bħala fixed assets affarijiet li suppost irendu revenue to match the costs with future revenues.  Fil-fatt mit-toroq il-kunsilli ma jdaħħlu xejn.  Kieku tgħidli bena sala biex jikriha ngħid li hija fixed asset, imma triq jew bank fi ġnien kif tista’ tqisu bħala fixed asset?  Jiena niftakar meta kont sindku darba waħħalt erba’ bankijiet u l-għada nsterqu.  Ara x’fixed asset kien fihom!  Jiġifieri qed napplikaw prinċipji li jien naħseb qed jikkumplikaw l-affarijiet imbagħad niġu għar-reporting u ngħidu .....  Forsi jkun tajjeb li jitwaqqaf working committee  u naraw jekk nistgħux nissimplifikaw ftit.

THE CHAIRMAN:  Imma l-problema tad-dipartiment hija li n-nefqa tal-flus trid tirrifletti ruħha x’imkien fil-kotba.

ONOR. TONIO FENECH:  L-accounts xorta jsiru.  

THE CHAIRMAN: Il-problema hi kif se nikklassifikawhom.

ONOR. TONIO FENECH:  Li qed ngħid jien hu jekk jiġux mitfugħa kollha fl-income statements malli jintnefqu.  Naturalment xorta jrid isir l-audit u xorta jrid ikun hemm il-verifika tad-dokumenti li veru ntnefqu, jiġifieri ma jien qed innaqqas xejn minn dak.  Imma l-kunċett ta’ fixed asset register u depreciation u dawn it-tip ta’ affarijiet qed jikkumplikaw ħafna l-accounts u mhux qed nagħtu xi realtà ta’ trasparenza jew accountibility.  Għalhekk qed ngħid li probabbli jagħmel iktar sens li jkun hemm xi ħaġa bħalma hija project statement u jgħidu fuq “dak” il-proġett tat-triq x’kien it-tender, x’kienu l-varjazzjonijiet u x’veru tħallas u jkun hemm rikonċiljazzjoni ta’ dak għax naħseb il-pubbliku ġenerali dak l-aktar li jinteressah.  

THE CHAIRMAN:  L-Onor. Buontempo.

ONOR. STEFAN BUONTEMPO:  Id-Direttur Ġenerali tkellem fuq it-taħriġ tas-segretarji esekuttivi.  Nerġa’ infakkar li s-segretarju esekuttiv, skont il-liġi, huwa l-kap esekuttiv, amministrattiv u finanzjarju.  X’tip ta’ taħriġ sar u kemm investa l-gvern f’dan it-taħriġ?  Is-Sur Bugelli qal li kważi  għandhom, jew se jkollhom, warrant.  Id-dipartiment ħadem mal-Università ta’ Malta fuq dan it-taħriġ għal dawn is-segretarji esekuttivi?

IS-SUR MARTIN BUGELLI:  S’issa għadna wasalna fl-evalwazzjoni ta’ min applika, jiġifieri li naraw jekk dawk li applikaw humiex eliġibbli biex jagħmlu t-taħriġ li t-taħriġ tagħhom għad irid isir biex jiġu kkwalifikati.  Jiġifieri kien hemm expression of interest, daħlu ammont sostanzjali ta’ applikazzjonijiet, minn informazzjoni li għandi jien il-proċess wasal fl-aħħar, ġew evalwati dawk li huma eliġibbli biex jagħmlu t-taħriġ u waslu biex imorru għat-tieni stadju u se jibda jsir programm ta’ taħriġ.  Il-programm ta’ taħriġ irid isir minn numru ta’ uffiċjali, anke tal-gvern stess, li jkunu kompetenti f’areas partikolari, fosthom l-accounting u kif isir il-procurement, u jkollhom numru ta’ lectures u presentations u training fuq l-aspetti diversi li jikkostitwixxu xogħol is-segretarju esekuttiv f’kunsill.  

ONOR. STEFAN BUONTEMPO:  Inkun korrett jekk ngħid li dawn it-68 segretarji esekuttivi li hemm fil-preżent m’għandhomx taħriġ?

IS-SUR MARTIN BUGELLI:  Ma tkunx korrett għall-fatt li sar taħriġ għas-segretarji esekuttivi kollha imma filwaqt li għal dawk li se jidħlu, it-taħriġ huwa qualifying, ta’ numru minn dawn sar anke wara li ġew impjegati, jiġifieri ongoing on the job training.  Imbagħad jiddependi mill-individwu.  Min ħadem fil-kunsilli jaf li bejn segretarju esekuttiv u ieħor ikun hemm differenza, mhux kollha jkunu tal-istess kalibru, ikollok l-istess bniedem bl-istess degree u bl-istess taħriġ, imma minn bniedem għal ieħor ma jagħtikx l-istess kwalità ta’ xogħol u commitment.  

ONOR. STEFAN BUONTEMPO:  L-Awditur Ġenerali qal li dawn qegħdin fi skala 5 tas-salarji tas-servizz pubbliku, naturalment jiddependi mill-popolazzjoni ta’ dik il-lokalità, jiġifieri kważi għandhom grad ta’ assistant director.

IS-SUR MARTIN BUGELLI:  Għandhom grad daqsi għax is-substantive grade tiegħi huwa ekwivalenti għal Scale 5 imma qiegħed b’kuntratt fi Scale 3.

ONOR. STEFAN BUONTEMPO:  Inti għedt li hemm min għamel taħriġ.

IS-SUR MARTIN BUGELLI:  Għamluh on the job.
ONOR. STEFAN BUONTEMPO:  X’tip ta’ taħriġ sar? Fl-accounts?  Fil-finanzi?  Il-liġi tgħid li s-segretarji esekuttivi huma kważi kollox.  L-impressjoni li tagħti l-liġi hija li dawn iridu jkunu esperti fuq kollox.

ONOR. TONIO FENECH:  Ir-responsabbiltà taqa’ fuqhom.

IS-SUR MARTIN BUGELLI:  Ir-responsabbiltà taqa’ fuqhom u għalkemm ma nistax nirrispondi għat-taħriġ kollu li qed jingħatalhom, żgur li jsiru korsijiet ta’ taħriġ regolarment fejn iħarrġuhom speċifikament fuq il-financial obligations tagħhom fi ħdan l-amministrazzjoni ta’ kunsill, però ma naħsibx li t-taħriġ goes as far as to cater for the requirements of accountancy għax huma għandhom l-obbligu li jkollhom accountant impjegat mal-kunsill.   U hemmhekk kellna xi problema ma’ xi kunsilli fejn qalu li s-segretarju jaf xi ħaġa accounts u allura m’għandhomx għalfejn jimpjegaw accountant.   Dan ma jistax isir għax huma għandhom l-obbligu li s-segretarju esekuttiv iżomm il-preliminary records imma l-accounts irid jippreparahom accountant.  

IS-SUR CHARLES DEGUARA:  Biex inkunu ġusti, tajjeb wieħed jgħid ukoll li d-dipartiment kemm-il darba organizza taħriġ għas-sindki u l-kunsilliera nfushom.  Fil-fatt aħna ħadna parti attiva f’dan it-taħriġ u nemmen li għandu jiżdied.  Ħafna nies jagħtu ħafna mill-ħin tagħhom u ħaqqhom ir-rikonoxximent tagħna, però fil-verità il-kompetenza tagħhom, mhux tort tagħhom, ma tkunx  ....  Ħaġa li lilna tweġġagħna bħala uffiċċju  hija li l-Awditur Ġenerali joħroġ management letter lil kull kunsill fejn fiha jkun hemm imniżżlin ix-shortcomings u aħna nistennew tweġiba almenu dwar kif dawn se jiġu ndirizzati.  Ħafna kunsilli lanqas kienu jafu li jridu jweġbuha din il-management letter.  Konna niltaqgħu magħhom u nistaqsuhom għalfejn ma tweġbitx u tibda tinduna li lanqas ikunu jafu li jridu jweġbuha.  Kien hemm sindku partikolari li lanqas kien jaf u b’dawn il-proċessi ta’ taħriġ sar jaf.  Jiġifieri naħseb li dan it-taħriġ mhux għas-segretarji esekuttivi biss għandu jsir imma għandu jsir anke għas-sindki u l-kunsilliera nfushom għax anke huma tajjeb ikunu jafu r-responsabbiltà li għandhom għax ħafna drabi ma jkunux jafu ċerti affarijiet;  dan mhu tort ta’ ħadd u m’iniex qed nipponta subgħajja.  

MS. TANYA MERCIECA:  Dawn l-affarijiet tinnotahom mill-mistoqsijiet li jagħmlu waqt il-presentation.

IS-SUR MARTIN BUGELLI:  Fil-fatt mal-elezzjoni ta’ kunsill kulmin jiġi elett noffrulu t-taħriġ u jkun hemm take up però ma rridux ninsew li lill-membri eletti ma tistax iġġegħelhom imorru għat-taħriġ bilfors.    

Wara d-diversi meetings li kellna mal-NAO fejn elenkawlna ċerti affarijiet outside of the public report, waħda mill-affarijiet li llimitajnilhom kienet il-volum ta’ flus li jintnefqu fir-receptions.  Naħseb l-iktar li rċevejt telefonati bejn Ottubru u Diċembru mingħand sindki u mingħand kunsilli kienu b’ilmenti għax ma jistgħux jagħmlu Christmas parties u li ma jistgħux jagħtu presents.  U jippreżentawlek każijiet li they sound human.  Però qisu l-primary concern tagħhom huwa dak.  U hemmhekk ukoll hemm bżonn ta’ edukazzjoni mhux ta’ proċedura imma ta’ prioritizzazzjoni ta’ kif se jonfqu l-flus.  Ma nistax nifhem kif hemm sindku partikolari li ċempilli tmienja jew disa’ darbiet jilmenta li lanqas jista’ jagħmel party jew jagħti presents lit-tfal u meta tgħidlu le speċi tiġi li qed iċċaħħad lit-tfal mir-rigali.  

THE CHAIRMAN:  Għax mhux minn flushom imma.  Mill-flus ta’ ħaddieħor kulħadd galantom!

ONOR. TONIO FENECH:  Mhux hekk, l-aqwa li mit-taxxi tal-poplu.

IS-SUR MARTIN BUGELLI:  Kelli anke rapporti, per eżempju, fejn intbagħtu rigali lill-anzjani b’biljett ta’ rappreżentant partikolari fil-kunsill responsabbli mill-anzjani, lanqas almenu b’biljett tal-kunsill!   Dawn huma affarijiet li aħna naffaċċjaw u rrid ngħid li d-dipartiment għandu limitazzjonijiet kbar fejn jidħlu human resources.  We are trying li kemm jista’ ikun is-segretarji esekuttivi nġibuhom on board.  Il-ġodda bilfors se jkollhom attitudni ftit differenti, però lil dawk l-antiki li minn day one ġew impjegati mis-sindku, daħħalhom jaħdmu hu u ilhom jaħdmu 15-il sena miegħu b’ċerti kondizzjonijiet, ma tantx tista’ tmur fuqhom u tgħidilhom li mil-lum ‘il quddiem se jkunu l-watch dogs fuq il-parrinu tagħhom.  Nasħeb li jrid ikun hemm ftit taż-żmien.  Naf li fondi pubbliċi suppost dejjem iridu jintnefqu b’mod tajjeb, però tagħfas kemm tagħfas dejjem se jkollok ....   Jien ngħid li rajna progress fuq diversi fronti, rajna progress kemm fuq il-mod kif iżommu l-affarijiet, fuq li nkunu nafu x’qed jagħmlu u anke fuq kemm ittieħdet action.  Is-sena l-oħra naħseb tibqa’ imfakkra bħala l-iktar darba fl-istorja tad-dinja kollha fejn l-iktar li ssemmew il-kunsilli.  Għamilna żmien fis-sajf kollu ħlief il-kunsilli lokali ma kenux qed jissemmew li kważi kienet imbarazzanti.  (Interruzzjonijiet)  Veru li ssemmew f’sens ħażin imma anke fis-sens li action was being taken.  Ma jistgħux jissemmew f’sens ħażin jekk ma titteħidx azzjoni.  U għad iridu jissemmew għax hemm ħafna affarijiet oħrajn li għadhom ma ħarġux u naf li hemm investigazzjonijiet oħra għaddejjin.  

Kien hemm każijiet oħrajn fejn irrilevajna affarijiet li mhumiex ta’ awditur u lanqas tad-dipartiment imma huma tal-pulizija u dawk ġew riferuti lill-pulizija u mhux just referred with a small note.  Nippreferi jekk ma jimpurtax li ma nsemmix il-każ, però kien hemm każ partikolari fejn jiena, Silvio u Gemma konna morna f’kunsill u għorkitna ftit għajnejna meta rajna ċerti affarijiet u għamilna exercise ta’ ċerti ġimgħat, biex ma ngħidx xhur, fejn anke niżżilna field survey people li mmoniterjaw x’tip ta’ xogħol kien qed isir f’dik il-lokalità. Fil-fatt irriżultalna li minkejja li t-tenders u l-ħlasijiet kienu qed isiru kif suppost,  fl-aħħar mill-aħħar ma kenux qed jieħdu servizz ta’ dak li kienu qed iħallsu u kellna s-suspett li jista’ ikun hemm interess.  Id-dossier komplut – u s’hemmhekk nistgħu naslu aħna fl-investigazzjoni tagħna – għaddejnih lill-pulizija.  X’inhu l-eżitu ma nafx u ma naħsibx li nkunu nafu, inkunu nafu mal-pubbliku jekk tittieħed azzjoni min-naħa tagħhom.  Jiġifieri dan ix-xogħol qiegħed isir, dejjem bil-limitazzjonijiet li għandu d-dipartiment.  

Is-section tal-monitoring hija dimezzata u issa qed isiru moves biex tkompli tissaħħaħ.  Gemma waslet biex tirtira u se nitilfu asset prinċipali mid-dipartiment u minn hawnhekk nawgurawlha.  Trid taħdem b’dak li għandek u trid tara li b’dak li għandek tipprova tieħu prodott kemm jista’ ikun.  Hemm bżonn li l-kunsilli jifhmu aktar kemm huma accountable u hawnhekk napprezza wkoll l-action tal-Local Councils Association li dejjem ittambar u qatt ma tipprova li b’xi mod tiġġustifika li l-kunsilli jagħmlu dak li m’għandhomx jagħmlu, kemm bħala accounting u bħala kollox u dejjem sibna l-appoġġ tagħhom bħala body, imma mbagħad meta jkunu mhux bħala body imma bħala individwali, other interests take over.  Dik hija r-realtà.

ONOR. STEFAN BUONTEMPO:  Paġna 88 tar-rapport tal-awditur għas-sena 2009 titkellem dwar il-management letters u tgħid li din hija a grave concern għall-NAO u li it cannot be tollerated any further.  Tistgħu forsi tfissru xi tridu tgħidu b’dan?  

THE CHAIRMAN:  Naħseb li l-awditur diġà għamel riferenza għal dan meta kien qed jelenka li ma jirċevux risposti għall-management letters.
ONOR. STEFAN BUONTEMPO: Per eżempju, “grave concern” xi tridu tfissru biha?  Qed tirrikkmandaw xi ħaġa?

MS. TANYA MERCIECA:  Kif diġà għedna, dawn suppost jibagħtu r-rispons tagħhom għan-nuqqasijiet u jgħidu x’azzjoni se jieħdu, però biċċiet minnhom sfortunatament jinjorawha l-ittra, lanqas biss jippruvaw jittekiljaw parti minnha. Ma nirċievu risposta ta’ xejn.  

ONOR. STEFAN BUONTEMPO:  Meta qed tgħidu “this cannot be tollerated any further”  xi tridu tfissru biha?

MS. TANYA MERCIECA:  Għax dawn qed jinjoraw lil kulħadd.

IS-SUR CHARLES DEGUARA:  Il-fatt hu li aħna qed nonfqu l-flus biex inqabbdu awdituri privati u qed nonfqu l-flus għalxejn.  Aħna qed nagħmlu x-xogħol tagħna u anke d-dipartiment jipprova jagħmel ix-xogħol tiegħu u ħafna drabi l-kunsilli jinjoraw kemm lill-awditur kif ukoll lid-dipartiment.  Dik hija l-verità.

ONOR. EVARIST BARTOLO:  Hemm numru sostanzjali ta’ kunsilli li titolbuhom jikkomunikaw magħkom u ma jikkomunikawx?

IS-SUR ANTHONY C. MIFSUD:  Jien naħseb m’għandhomx awareness ta’ x’suppost jagħmlu meta jirċievu management letter, jiffajljawha u ma jagħmlux dik il-follow-up action  li tkun indikata.  Naħseb li din hija kwestjoni ta’ training.

IS-SUR MARTIN BUGELLI:  U anke ta’ attitude.  Ikollna ħafna kummenti fis-sens li qisna nittrattawhom ta’ tfal żgħar u niċċekjaw kulma jagħmlu.  

THE CHAIRMAN:  Imma huma obbligati bil-liġi li jagħtu risposta, jiġifieri dak mhuwiex aċċettabbli.  Is-sindku jew il-kunsillier jew is-segretarju esekuttiv – hu min hu – huwa obbligat li jirrispondi l-mistoqsijiet li jagħmillu l-Awditur Ġenerali.   

IS-SUR MARTIN BUGELLI:  Issa forsi se taqbżu fuqi u ma taqblux miegħi, però fid-disa’ xhur li għamilt direttament responsabbli jiena ma kontx daqshekk sodisfatt b’li nimmulta lill-kunsill għax jekk inti għandek xi ħadd li approfitta ruħu b’xi mod li hu gawda minnha u jiena mmultajt lill-kunsill, ultimately se tbati l-komunità mhux se jbati min għamel xi ħaġa ħażina.  Nista’ insemmi każ li ħareġ permezz ta’ exercise li kellna ta’ kollezzjoni ta’ informazzjoni.  Kien hemm kunsill partikolari li xi żmien fil-passat kienu għamlu xi safra u kien hemm element mill-membri li siefru bl-ispouse spejjeż tal-kunsill u kien hemm anke wieħed mill-membri tal-kunsill li ħa s-subsistance allowance u fil-fatt ma marx.  The knee jerk reaction kienet li nimmultaw lill-kunsill, imma ddiskutejniha u ddeċidejna dak  il-ħin stess li din mhux se ssir hekk, ktibnilhom mill-ewwel u għednilhom li jridu jirrifonduhom personali sa ħamest ijiem.

THE CHAIRMAN:  Dak il-prinċipju japplika għal kwalunkwe uffiċjal pubbliku;  jekk jirċievi allowance żejda jrid jirrifondiha.  

IS-SUR MARTIN BUGELLI:  Għednilhom ukoll li jekk ma jagħtuhomx lura kienet se tidħol il-pulizija u nista’ ngħid li ġew refunded mill-ewwel u allura it stopped there.  

ONOR. STEFAN BUONTEMPO:  Sur Bugelli, fhimtek sew li għedt li tajtu multi lil xi kunsilli lokali li jew forsi ma ppreżentawx xi dokumenti jew affarijiet oħra?  

IS-SUR MARTIN BUGELLI:  Multi lill-kunsilli lokali ingħataw fuq diversi nuqqasijiet.  Fejn jonqsu u jibqgħu jinsistu -  mhux li nkunu to the letter li naqbdu u nfaqqgħu l-multi u ma nirraġunawx aktar, għax nerġa’ ngħid li at the end of the day inti qed iċċaħħad lill-komunità - ....  Se nsemmi każ li tafu bih żgur għax kien pubbliku; il-każ tal-Fgura fejn irriżulta li ma kienx hemm proċedura obduta f’allokazzjoni ta’ tender  u ħarġet il-multa.  Is-sindku u l-kunsill kollu kiteb lid-dipartiment fejn spjega li dik kienet se tkissirhom u mhux se tħallihom joperaw għax kienet tammonta għall-ammont totali tat-tender.  Aħna ddiskutejniha internament u ddeċidejna li nnaqsu l-multa b’mod sostanzjali – naħseb li tafu l-ammonti – u anke tajnihom iċ-ċans li l-multa tinqatagħlhom bil-mod.  Tistgħu forsi tgħiduli li konna ftit arbitrarji, imma l-verità kienet illi kieku mplimentajna l-multa kollha fuq il-Kunsill Lokali tal-Fgura  konna nġibuh f’pożizzjoni li ma jkollux x’jonfoq għal sena sħiħa fuq il-proġett.  Iċ-ċanfira xorta saret, imma wieħed irid ikun ukoll prattiku għax at the end of the day  jekk inti qed tagħti multa lill-kunsill tan-nuqqas tas-segretarju, ikunu qed ibatu r-residenti tal-lokalità.

THE CHAIRMAN:  L-importanti li ma jirrepetux ruħhom l-irregolaritajiet.  

L-Onor. Evarist Bartolo.

ONOR. EVARIST BARTOLO:  Jien qed nifhem dak li qed tispjega u naqbel ħafna ma’ dak li kien qed jgħid il-Ministru Fenech li hemm livell fejn il-mod ta’ kif iridu jżommu l-kotba jrid ikun addattat għar-realtà tagħhom, imma jissemmew ċerti nuqqasijiet li m’għandhom x’jaqsmu xejn ma’ kriterji internazzjonali ta’ kif jinżammu l-kotba.  Per eżempju, cash register chits li ma kenux indirizzati lill-kunsill, kienu pprovduti bħala prova tal-ispejjeż imħallsa fil-Kunsill Lokali ta’ San Ġiljan.  Jien qed insemmi dawn l-affarijiet għax minn informazzjoni li tisma’ ta’ kunsilli differenti – u din lili tinkwetani għax issa m’aħniex qed nitkellmu fuq figuri ta’ €0.5 miljun li jisgħtu jkunu minħabba li mhux qed jinżammu l-kotba kif suppost jinżammu – jidher li hemm ċerta laxkezza bħal, per eżempju, fil-mod kif jinxtraw l-affarijiet; is-segretarju esekuttiv jibgħat lil xi ħadd mill-impjegati jixtri u jiffirma hu, ħaġa li safejn naf jien mhux suppost li ssir.  U huma l-affarijiet iż-żgħar li mbagħad jakkumulaw.  Jiġifieri lili tinkwetani din iċ-ċerta kultura ta’  laxkezza.

IS-SUR MARTIN BUGELLI:  Ma fhimtx eżatt l-eżempju li ġibt li jibgħat lil xi ħadd jixtri skont l-ammont.

ONOR. EVARIST BARTOLO:  Jiġifieri jkun se jixtri b’ċertu ammont u dak l-ammont jaqsmu f’partijiet żgħar u jibgħat dejjem lil impjegati differenti biex hu ma jidhirx, u l-impjegati ż-żgħar ta’ taħtu mhumiex se jmorru jirrapportaw lis-segretarju.  Jien qed insemmi affarijiet żgħar li meta jakkumulaw jidħlu bħala stil ta’ xogħol u kultura li tkun inkwetanti.  Jien m’iniex informat kemm qed nivvutaw kull sena għall-kunsilli lokali, imma nassumi li l-ammont issa tela’ mhux ħażin.  

THE CHAIRMAN:  Kważi €30 miljun.

ONOR. EVARIST BARTOLO:  Jiġifieri li jimpurtana kif jintnefqu €30 miljun naħseb li jagħmel sens.  Jiena naqbel kompletament li jekk m’għandniex sistemi addattati ta’ kif qegħdin inżommu l-kotba rridu nagħmluhom addattati, imma fejn hemm regolarment ċerta laxkezza ta’ ngħaddu “hekk” u mmexxu “hekk” u toqogħdux tindaħlulna għax m’aħniex tfal żgħar, m’għandhiex tiġi ttollerata. 

IS-SUR MARTIN BUGELLI:  Tajjeb nispjega li l-kunsill lokali huwa obbligat li kull xahar f’kull meeting jippreżenta rendikont ta’ kull ċenteżmu li jkun intnefaq.  Minbarra li fil-meetings tal-kunsill lokali jkun hemm preżenti l-kunsilliera kollha, il-minuti huma pubbliċi għax hemm l-obbligu li jittellgħu fuq il-website u magħhom tittella’ wkoll ix-schedule of payments.  Din ir-regola hija osservata u min ma jagħmilhiex jeħel il-multi and we name and shame.  Naturalment imbagħad hemm il-fatt li l-membri eletti tal-kunsill mhumiex kollha konfoffa u huwa sta għalihom, u huwa parti mill-proċess demokratiku, li jimmoniterjaw li dan ikun qed isir.  Aħna nimmoniterjaw u allura d-dipartiment jaf li l-minuti qed jitilgħu u jaf li x-schedule of payments qed tkun hemmhekk, jiġifieri ċ-checks and balances qegħdin hemmhekk.  Rigward l-expenditure dawn huma marbutin li fi żmien erba’ xhur ma jistgħux jaqbżu l-ammont ekwivalenti għal €1,165 għand any one supplier, jiġifieri in any consecutive four month period no one supplier ma jista’ jkun irċieva ħlas ta’ iktar minn €1,165.  Fejn kien hemm każi li aħna ġbidna l-attenzjoni dwarhom, bħala dipartiment, ir-raġuni kienet għaliex minn schedule of payments irriżultalna li kien hemm min qed jirċievi aktar li mhumiex covered b’tender.  Issa aħna bħala dipartiment ma nistgħux niflu kull pagament li jagħmlu l-kunsilli, imma l-fatt li qegħdin nagħmlu constant random checking dejjem jirriżultalna xi ħadd u fejn narawhom nieħdu passi mill-ewwel.  Irrid ngħid ukoll li ħafna drabi  the automatic check and  balance tagħhom stess taħdem għax ġieli  niġu nformati internament mill-kunsill li hemm xi ħaġa, anke qabel ma ssir. Kellna każijiet hekk, però nindunaw b’affarijiet aħna wkoll.    

ONOR. STEFAN BUONTEMPO:  Issemma l-monitoring.  Kemm hemm impjegati fid-dipartiment li jimmoniterjaw it-68 kunsill lokali?  

IS-SUR MARTIN BUGELLI:  Bħalissa it’s fluid għax peress li waslet biex tirtira l-persuna in charge, we’re in the process of appointing somebody else. Jiġifieri hemm il-ħsieb li l-monitoring unit jissaħħaħ.  
IS-SUR SILVIO FRENDO:  Fuq monitoring proprju, għandna tlieta.  

IS-SUR MARTIN BUGELLI:  Però hemm il-ħsieb li jissaħħaħ.  

ONOR. STEFAN BUONTEMPO:  Jiġifieri hemm tliet persuni biex jimmoniterjaw il-minuti tal-laqgħat u dak kollu li jkun qed jiġri fi 68 kunsill lokali.  

Ir-rapport tal-Awditur Ġenerali jsemmi foreign travel.  Ħafna drabi nisimgħu li kunsilliera u  sindki attendew xi tip ta’ konferenzi – li naqbel magħhom – imma l-komunità ta’ dik il-lokalità qiegħda tibbenefika minn dan is-safar kollu li qed jagħmlu l-kunsilliera?

IS-SUR MARTIN BUGELLI:  Dik mhijiex domanda li nista’ nirrispondik għaliha jiena f’livell amministrattiv għax hija political.  Ċertu safar għandna kontroll preliminari fuqu bħal meta, per eżempju, ikun hemm kunsill partikolari li jrid jagħmel ġemellaġġ.  Jekk il-preliminary meeting tiegħu jkun jinvolvi safar in-naħa l-oħra tad-dinja li jkun se jtella’ għexieren ta’ eluf ta’ ewro, id-dipartiment ma jirrikmandax li dak il-ġemellaġġ jiġi approvat.   Kellna każi fejn id-dipartiment baqa’ jinsisti li ma jaqbilx li japprova l-ġemellaġġ.  Għax hemm differenza bejn li jkollok ġemellaġġ ma’ raħal fi Sqallija għal li jkollok ġemellaġġ ma’ raħal fiċ-Ċina!

THE CHAIRMAN:  Imma m’hemmx regoli għal x’tip ta’ safar li jista’ ikun permess, jiġifieri huwa fid-diskrezzjoni tal-kunsilli.

IS-SUR MARTIN BUGELLI:  Is-safar li jistgħu jagħmlu u l-għażla tal-ġemellaġġ huma fid-diskrezzjoni tal-kunsill għax fl-aħħar mill-aħħar huma l-gvern lokali.  Aħna firmatarji taċ-charter tal-Kunsill tal-Ewropa tal-Local Self Government li tħares lejhom bħala gvern lokali u kważi wkoll qegħdin daqsxejn over board fil-monitoring li nagħmlu.  Il-fatt li għandna say fl-għażla tal-executive secretary we were rapped over the knuckle għax iċ-charter tgħid li dawn għandhom ikollhom kontroll assolut fuq kif jonfqu l-flus u kontroll assolut fuq il-human resources tagħhom.  L-unika waħda li ma ffirmajniex hija tat-taxation.  Imma fiċ-ċirkostanzi tagħna ma naħsbux li dawn għandhom jimpjegaw bniedem għal tliet snin u meta jiddeċiedu huma jarmuh għax ma jaqblux miegħu.  Naħseb li kollha tafu għal xiex qed nirriferi.  

ONOR. STEFAN BUONTEMPO:   Nixtieq nistaqsi lill-Awditur Ġenerali għalfejn ġibdu l-attenzjoni ta’ diversi kunsilli lokali diversi drabi fuq il-foreign travel.  

IS-SUR ANTHONY C. MIFSUD:  Għax ċertu safar irid ikun ikkalkulat u rraġunat.  Hemm kunsilli li ma jsiefru xejn, imma hemm oħrajn li la jibdew iduqu s-safar isiru addicted.

IS-SUR MARTIN BUGELLI:  Aħna ma jirriżultalniex li hemm safar fenomenali across the board.  Kull meta ġbarna l-informazzjoni ma kienx hemm xi safar esaġerat, jiġifieri it’s quite rational.
THE CHAIRMAN:  Fl-2009 għedtu li tridu ddaħħlu l-proċess tal-performance indicators.  Sar xi rapport?

IS-SUR MARTIN BUGELLI:  Mill-performance indicators li għandi jidher li l-working groups jinvolvu l-istakeholders kollha għax iltaqgħu u ddiskutew l-introduzzjoni tal-performance indicators.  Id-dipartiment anke talab u ġab l-għajnuna tas-Centre of Expertise for Local Government Reform tal-Kunsill tal-Ewropa, ġew identifikati tmien areas u fadal l-aħħar meeting xi jsir ma’ dan is-Centre of Expertise sabiex jiġu finalizzati dawn il-performance indicators u jiġu implimentati.

THE CHAIRMAN:  Jiġifieri għadhom ma bdewx jiġu implimentati.  

IS-SUR MARTIN BUGELLI:  Le.

THE CHAIRMAN:  Qegħdin fil-proċess biex jiġu identifikati.  

IS-SUR MARTIN BUGELLI:  U qed nieħdu informazzjoni mill-Kunsill tal-Ewropa.  

THE CHAIRMAN:  Jiena nawgura li dawn il-peformance indicators jitlestew malajr u jiġu applikati għax l-applikazzjoni tagħhom hija l-iktar element importanti.  Ningħaqad miegħek ukoll sabiex nawgura lil Gemma issa li ddeċidiet li titlaq mis-servizz pubbliku.  Sur Bugelli, infakkrek li dan il-Kumitat qabel li within six months tagħtina rapport fuq dawn iż-żewġ rapporti tal-awditur għas-snin 2008 u 2009 biex imbagħad naraw xi progress sar fuq dak kollu li tqanqal, anke li forsi ġie diskuss hawnhekk imma speċjalment dwar in-nuqqasijiet li tqanqlu fir-rapporti li semmejt.  Tajjeb li f’dan ir-rapport tinkorpora s-suġġeriment li għamel il-Ministru, jiġifieri li wieħed jistudja jekk l-element ta’ kriterji ta’ accounting għall-kunsilli lokali għandhomx jiġu iktar raġunati fid-dawl taċ-ċirkostanzi lokali.   

Nirringrazzjakom u naġġorna l-Kumitat għal data u b’aġenda li jiġu komunikati aktar tard.

Fid-8:37p.m. il-Kumitat aġġorna.

